
Meeqqanut inatsisip Kalaallit Nunaanni meeqqat inatsisitigut inissisimanerat pillugu 
inatsit nr. 197, 16. juuni 1962-imeersoq naapertorlugu allannguutissap 
atuutilernissaanut aalajangiiffigisassatut siunnersuut kiisalu inatsit nr. 154, 27. maaji 
1964-imeersoq Kalaallit Nunaanni kingornussisarnermut tunngasoq pillugu 
Inatsisartunut aalajangiiffigisassatut siunnersuut. 
(Naalakkersuisut siulittaasuat aamma Nunanut allanut tunngasunut Naalakkersuisoq) 
 

Akissuteqaat 
(Naalakkersuisut siulittaasuat aamma Nunanut allanut tunngasunut Naalakkersuisoq) 

 
 
Aappassaaneerneqarnera 
 

Inatsisinut Ataatsimiititaliap isumaliutissiissutaa Naalakkersuisut innersuussutigaat, 
Inatsisinullu Ataatsimiititaliaq qutsavigalugu meeqqanut inatsisip Kalaallit Nunaanni meeqqat 
inatsisitigut inissisimanerat pillugu inatsit nr. 197, 16. juuni 1962-imeersoq naapertorlugu 
allannguutissap atuutilernissaanut aalajangiiffigisassatut siunnersuut aamma inatsit nr. 154, 
27. maaji 1964-imeersoq Kalaallit Nunaanni kingornussisarnermut tunngasoq pillugu 
Inatsisartunut aalajangiiffigisassatut siunnersuutip sukumiisumik suliarinnerannut. 
 

Naalakkersuisut maluginiarpaat Inatsisinut Ataatsimiititaliap tamarmiusup Inatsisartunut 
aalajangiiffigisassatut siunnersuut atuutileqquinnarnagu aamma innersuussutigimmagu 
maannamut inatsisit naapertorlugit ataataqanngitsuusimasut, naalagaaffimmiit 
taarsiiffigineqaqqullugit piumasaqaateqarsimammata.  
 
Naalakkersuisut taakku marluk tamaasa akuersaarpaat, tassa aalajangiiffigisassatut 
siunnersuut aamma aningaasanik taarsiisoqarnissaanik piumasaqaat. 
 
Tunngaviusumik inatsit 1953-meersoq aqqutigalugu Kalaallit Nunaat 
naalagaaffeqatigiinnermut ilaalerpoq. Uersakkanilli ataatassarsiuisarnermut malittarisassat 
maannamut atuuttut aatsaat Nunatta kitaanut atuutsinneqalerput 1. juni 1963, Nunattalu 
kangianut (Tunumut ) aatsaat atuutsinneqalerlutik 1. juli 1974. Piffissami ukiunit 
taaneqartunit ullumikkumut meeqqat uersakkat ataatavimmik aqqanik 
kinguliaqalersinnaatitaanatillu kingornussisinnaatitaanngillat, meeravissiarineqalerneq 
eqqaassanngikkaanni. Inatsisitigut aaqqissuussineq tamanna Danmarkip sinnerani 
atorunnaarsinneqarpoq 1938-mili. 
 
Inatsisip Kalaallit Nunatsinnut kingusissukkut aatsaat nalimmassarneqarneranut peqqutaasut 
amerlaqaat. Tamatumali allanngortinngilaa taamaattunik maleruagassaqarneq meeqqanut 
uersakkanut kinguneqartarsimanera. 
Inuttut, isumaginninnikkut aamma aningaasaqarnikkut kinguneqartarsimalluni. 

Inuit Pisinnaatitaaffii pillugit Institut-ip nalilerpaa, meeqqat inatsisit naapertorlugit 
ataataqanngitsut taamatut inissisimasimanerat Inuttut Pisinnaatitaaffiit pillugit Europami 
aalajangersakkami ilaqutariittut inooqatigiissinnaatitaanermut unioqqutitsinerusoq. 
Inatsisissamik siunnersuuteqarnikkut nassuerutigineqarpoq eqqunngitsuliortoqarsimasoq, 
inatsisissatullu siunnersuutikkuttaaq eqqunngitsuliorsimaneq tamanna annertuumik 
aaqqiiviginiarneqarpoq. 
 
Inatsissatulli siunnersuutikkut inatsisit napertorlugit ataataqanngitsut angusarinngitsoorpaat 
kingornussisinnaatitaanermut pisinnaatitaaffik, toqusoqareernerata kingornatigut suliaq 
naammassereersoq ataatassarsiuussineq aatsaat aallartissimassappat imaluunniit 
ataatassarsiuinerup naammassineqareersimasup suliareqqinneqarnissaanik 
qinnuteqartoqassagaluarpat.  
 
Suliami uani Naalakkersuisut isumaqarput illuani pissutsit atuuttut akuerisat illuatungaanilu 
pissutsit akuersaarneqarsinnaanngissorisat  akornanni annertuumik avissaangasoqartoq. 
Inuttulli pisinnaatitaaffinnik allanngortitsinissamut Naalakkersuisut periarfissaqanngillat. 
Maannamut ataataqanngitsut, ataatarsineqareeraluarlutik kingornussinissaminnut 
periarfissaqanngitsut aamma inatsisit naapertorlugit ataataqanngitsut ataatamik 
kinaassusaannik aalajangiiffigineqanngitsut, pilersuisussaatitaasup peerussimanerata 
sumiiffeerussineqarnerataluunniit kingunerisaanik, naalagaaffimmiit 
taarsiiffigineqarnissaannik piumasaqarneq Naalakkersuisut tapersersorluinnarpaat.     
 
 
 


